
Introdueziun.

La quarta annada digl Ischi compara pli tard
ch’il solit. Plirs collaboraturs, che havevan empermess
enzatgiei per igl Ischi, ein stai impedi ed han buca
saviu termetter en Jur lavurs a dretg temps. Aschia
ha la redacziun stoviu encurir niev material ed ei
gliei passau in pulit temps, entochen ch’ella ha giu
ensemen 1ils novs collaboraturs.

Dentont cartein nus, ch’il present Ischi dues con-
tentar ils commembers della Romania. Sper in dramma
original en fuorma e contegn savein nus porscher
ina intressanta historia locala ord la bialla vall Lung-
neza e la traducziun d’ina dellas pli remarcablas
novellas de /A%eZ/, in toc historia della cultura en
fuorma d’'in roman. Era la poesia ha derschiu ora
siu abundont tgiern. Las classicas traducziuns de
poesias tudestgas e slavicas muossan tut la rihezia
e finezia dil lungatg mumma. Nus cartein, che paucas
traducziuns romontschas se laschien paragonar cun
quellas, ch’igl Ischi port’uon. Sut il titel Aururs purtein
nus las primizias d’in poet, che lai sperar aunc bia
ded el. La Biblioteca romontscha porscha la recen-
siun d’in per ovras philologicas ord ina competenta
plemma, a la qualla ei vegn buca muncar lattenziun
en cherchels scientifics.

Plaunsiu ein las lavurs empermessas arrivadas, du-
vreivlas per il tschunavel Ischi. Quel vegn a comparer
sin la fin digl onn. El porta ina biographia dil poet

nazional Anton Huonder, in studi sur dil dialect
romontsch della Gardeina, ina novella originala
romontscha ord il temps dell’ ujarra de Muosch, in
studi sur il poet provenzal Fredri Mistral, ina mono-
graphia sur Sursaissa, traducziuns ded elegidas poesias
provenzalas e catalanas e la critica Biblioteca ro-
montscha.

Aunc ina suplica vegnan ils lecturs digl Ischi
perdunar a nus. Students e Philisters han cert en-
qual amitg, che legies bugient enzatgiei romontsch.
Veglian ei mirar, ch’el intreschi en la Romania e
daventi in lectur digl Ischi. Sche mintgin de nus
gudogna mo in uiev commember per la Romania,
sa igl Ischi spert engrondir il diember de sias paginas.
En quels onns essan nus stai aschi ventireivels, ch’ei
ha buca muncau niev ed original material, mo adina
plaz. Cun ils commembers crescha aber era la giuvna
frestga romma digl Ischi.

